
I.PARASHIKIME TË PËRGJITHSHME

Në mbështetje të Nenit 41 të Statutit të FSHF, Komiteti Ekzekutiv i FSHF 
miraton këtë Kod të Disiplinës dhe Etikës Sportive, në vijim Kodi. 

Neni 1 Objekti

1. Ky Kod përcakton shkeljet e rregulloreve të FSHF, përcakton 
dënimet që zbatohen, rregullon organizimin dhe funksionimin 
e organeve gjyqësore të FSHF përgjegjëse për marrjen e 
vendimeve dhe procedurat që duhen ndjekur përpara këtyre 
organeve.

Neni 2  Qëllimi i zbatimit: e drejta materiale

1. Ky Kod zbatohet për çdo ndeshje dhe veprimtari të organizuar 
nga FSHF, përveç rasteve kur parashikohet ndryshe në këtë Kod.

2. Ky Kod zbatohet gjithashtu për çdo shkelje të objektivave 
statutore të FSHF, si dhe çdo rregulli të pranuar nga FSHF që nuk 
është nën juridiksionin e ndonjë organi tjetër të FSHF.

Neni 3 Subjektet e Kodit

Janë subjekt i këtij Kodi:
a. anëtarët e FSHF;
b. klubet pjesëmarrëse në ndeshje apo veprimtari të organizuara 

nga FSHF;
c. zyrtarët e anëtarëve të FSHF dhe zyrtarët e klubeve pjesëmarrëse 

në ndeshjet apo veprimtaritë e organizuara nga FSHF (d.m.th: të 
gjithë personat e caktuar për të ushtruar një funksion të caktuar 
brenda ndeshjeve apo veprimtarive të FSHF)

d. lojtarët;
e. zyrtarët e ndeshjes;
f. agjentët e licensuar nga FIFA/FSHF;
g. ligat;
h. kushdo që është zgjedhur ose emëruar nga FSHF për të ushtruar 

një funksion brenda FSHF-së ose lidhur me një ndeshje, 
veprimtari apo event tjetër të organizuar nga FSHF.

Neni 4 Zbatimi i Kodit në kohë

1. Ky Kod, zbatohet për të gjitha shkeljet disiplinore të kryera pas 
datës së hyrjes në fuqi.

2. Ky Kod, zbatohet gjithashtu për të gjitha shkeljet disiplinore 
të kryera përpara datës së hyrjes në fuqi, nëse dënimet e 
zbatueshme, do të jenë më të ulëta ndaj subjektit të dyshuar 
për shkeljen në krahasim me rregullat e mëparshme.

3. Procedimet disiplinore të nisura kundër një subjekti që ishte nën 
juridiksionin e FSHF në kuptim të Nenit 3 në ditën e kryerjes së 
shkeljes disiplinore, do të vijojnë nga Organet Gjyqësore të FSHF, 
edhe nëse subjekti në fjalë nuk është më i tillë në përfundim 
të procedimit. 

Neni 5 Ligji i zbatueshëm

Organet Gjyqësore të FSHF i bazojnë vendimet e tyre në
a. Së pari mbi statutin e FSHF, FIFA dhe UEFA, rregulloret, vendimet, 

direktivat e tyre dhe Ligjet e Lojës; dhe 
b. Së dyti mbi ligjet e Republikës së Shqipërisë apo çdo rregulli 

tjetër ligjor që organet gjyqësorë i vlerësojnë të zbatueshme.

Neni 6 Dënimet disiplinore

1. Dënimet e mëposhtme disiplinore mund të zbatohen për 
individët dhe personat juridikë:
a. paralajmërim;
b. qortim;
c. gjobë ose masa të tjera në të holla;
d. heqja e çmimeve; 
e. heqja e trofeve apo titujve;
f. urdhërimi për të përmbushur një detyrim financiar që rrjedh 

apo ekziston si pasojë e një gjykimi;
2. Dënimet e mëposhtme disiplinore mund të zbatohen vetëm 

për individët:
a. pezullim për një numër të caktuar ndeshjesh ose një 

periudhë e caktuar kohe;
b. ndalimi i hyrjes në dhomat e zhveshjes dhe/ose në stolin 

e rezervave;
c. ndalimi i pjesëmarrjes në çdo veprimtari futbollistike;
d. shërbim në komunitetin sportiv;
e. pezullim ose heqje e licensës;

3. Dënimet e mëposhtme disiplinore mund të zbatohen vetëm për 
personat juridikë:
a. ndalimi i regjistrimit të lojtarëve të rinj;
b. zhvillimi i ndeshjeve pa spektatorë;
c. zhvillimi i ndeshjeve me një numër të kufizuar spektatorësh;
d. zhvillimi i ndeshjeve në fushë asnjanëse;
e. ndalimi i zhvillimit të ndeshjeve në një stadium të caktuar;
f. anulimi i rezultatit të një ndeshje;
g. zbritja e pikëve;
h. zbritje në një kategori më të ulët;



10

Botim Zyrtar 2023

i. përjashtim nga një veprimtari në vazhdim apo nga 
veprimtari të ardhshme;

j. humbja e ndeshjes në tavolinë;
k. përsëritja e ndeshjes;
l. hartimi dhe zbatimi i një plani masash parandaluese;
m. humbja ose heqja e të drejtës së kompensimit për trajnim;
n. pagesa e një shume të caktuar në favor të një anëtari 

ose klubi pjesëmarrës në ndeshje apo në veprimtari të 
organizuara nga FSHF.

4. Gjobat nuk mund të jenë më pak se 10.000 (dhjetëmijë) Lekë 
dhe më shumë se 10.000.000 (dhjetë milion) Lekë. 

5. Anëtarët ose klubet pjesëmarrës në ndeshje apo në veprimtari 
të organizuara nga FSHF kanë përgjegjësi solidare për gjobat e 
marra nga lojtarët apo zyrtarët e tyre.

6. Masat disiplinore në këtë Kod, mund të zbatohen të kombinuara 
për të njëjtën shkelje.

Neni 7 Udhëzimet

1. Udhëzimet detyrojnë subjektet që preken prej tyre të veprojnë 
në një mënyrë të caktuar.

2. Përveç dënimeve disiplinore, Organet Gjyqësore të FSHF mund të 
nxjerrin udhëzime që përcaktojnë mënyrën në të cilën duhet të 
zbatohet një dënim disiplinor, duke përfshirë datën dhe kushtet 
në të cilat zbatohet dënimi disiplinor.

3. Organet Gjyqësore të FSHF mund të vendosin, përveç dënimit 
disiplinor, edhe një shpërblim për dëmin e shkaktuar nga 
shkelësi.

Neni 8 Përgjegjësia

1. Përveç se kur parashikohet ndryshe në këtë Kod, shkeljet 
dënohen pavarësisht nëse janë kryer me dashje apo nga 
pakujdesia. Në veçanti, anëtarët dhe klubet pjesëmarrëse 
në ndeshje apo veprimtari të organizuara nga FSHF mund të 
jenë përgjegjës për sjelljen e anëtarëve, lojtarëve, zyrtarëve 
ose mbështetësve të tyre ose çdo personi tjetër që kryen një 
funksion në emër të tyre edhe nëse anëtari ose klubi në fjalë 
mund të provojë mungesën e çdo faji apo neglizhence.

2. Aktet apo veprimet e mbetura në tentativë dënohen njësoj.
3. Kushdo që merr pjesë në kryerjen e një shkeljeje ose e nxit dikë 

ta kryejë atë, qoftë si nxitës apo bashkëpunëtor, dënohet së 
bashku me shkelësin.

Neni 9 Vendimet e arbitrit

1. Vendimet e marra nga Arbitri në fushën e lojës janë përfundimtare 
dhe nuk mund të rishikohen nga Organet Gjyqësore të FSHF.

2. Në rastet kur një vendim i arbitrit përbën një gabim të dukshëm 
(si p.sh. gabimi i identitetit të personit të ndëshkuar), Organet 
Gjyqësore të FSHF mund të shqyrtojnë vetëm pasojat disiplinore 
të atij vendimi. Në rast të identitetit të gabuar, procedimi 
disiplinor mund të çelet në përputhje me këtë Kod vetëm për 
personin që ka kryer efektivisht shkeljen. 

3. Një ankesë kundër një paralajmërimi ose një përjashtimi nga 
fusha e lojës pas dy paralajmërimeve mund të pranohet për 
shqyrtim vetëm nëse arbitri ka gabuar në identifikimin e lojtarit.

4. Në rastet e sjelljeve veçanërisht të gabuara, dënime disiplinore 
mund të jepen edhe nëse arbitri dhe ndihmësit e tyre nuk e kanë 
vënë re ngjarjen në fjalë dhe për këtë arsye nuk kanë qenë në 
gjendje të ndërmarrin ndonjë veprim.

5. Dispozitat e këtij Kodi në lidhje me ankesat kundër rezultateve 
të ndeshjeve të ndikuara nga vendimi i arbitrit që përbën një 
shkelje të qartë të një rregulli, mbeten të zbatueshme.

Neni 10 Afatet e Parashkrimit

1. Shkeljet disiplinore të parashikuara nga ky Kod, nuk mund të 
shqyrtohen nga Organet Gjyqësore nëse plotësohen afatet e 
mëposhtme:
a. dy vjet për shkeljet e kryera gjatë një ndeshje;
b. dhjetë vjet për shkelje të rregullave anti-doping, shkelje 

në lidhje me transferimet ndërkombëtare që përfshijnë të 
mitur;

c. paracaktimi i rezultatit të ndeshjeve, mashtrimi dhe rryshfeti 
nuk parashkruhen; 

d. pesë vjet për të gjitha veprat e tjera.
2. Përllogaritja e afatit të parashkrimit fillon:

a. nga dita në të cilën kryhet shkelja;
b. nëse shkelja është e përsëritur, nga dita në të cilën është 

kryer shkelja më e vonë.
c. nëse shkelja vijon për një periudhë të caktuar, nga dita në 

të cilën ka përfunduar.
d. nga dita që një vendim i organit përkatës vendimmarrës 

brenda FSHF është bërë i formës përfundimtare dhe i 
detyrueshëm.

3. Afatet e parashkrimit të përcaktuara më sipër ndërpriten me 
çdo veprim procedural që merr në shqyrtim shkeljet. Pas 
ndërprerjes, afatet fillojnë nga e para.

Neni 11 Detyrimi për të raportuar

1. Të gjithë subjektet e këtij Kodi duhet t’i raportojë menjëherë 
sekretariatit të Organeve Gjyqësore çdo shkelje ose përpjekje 
për të shkelur këtë Kod.

2. Të gjithë subjektet e këtij Kodi, që raportojnë një shkelje në 
mënyrë të pabazuar ose të papërgjegjshme, mund të dënohen.

Neni 12 Detyrimi për të bashkëpunuar

1. Palët do të veprojnë me mirëbesim gjatë gjithë procesit.
2. Palët ose personat që i nënshtrohen këtij Kodi do të bashkëpunojnë 

për të vërtetuar faktet dhe, në veçanti, do të përmbushin 
kërkesat për informacion nga një organ, komision, ose instancë 
e FSHF, si dhe nga administrata e FSHF.

3. Në veçanti, personat që i nënshtrohen këtij Kodi do të ndihmojnë 
për të përcaktuar dhe/ose sqaruar faktet e një rasti ose çdo 
shkelje të mundshme të këtij Kodi dhe do të paraqesin çdo 
provë të kërkuar.

4. Çdo shkelje e këtij neni nga çdo subjekt i këtij Kodi mund të 
dënohet nga nga organi gjyqësor përkatës.

5. Nëse subjektet nuk bashkëpunojnë, veçanërisht nëse nuk 
respektojnë afatet e përcaktuara, organi gjyqësor mund të 
vendosë për çështjen duke u mjaftuar me provat që disponon.

II. SHKELJET DISIPLINORE

KREU 1. SHKELJET E LIGJEVE TË LOJËS

Neni 13 Sjellja ofenduese dhe shkelja e parimeve të fair-play

1. Anëtarët e FSHF dhe klubet pjesëmarrëse në ndeshje apo 
veprimtari të organizuara nga FSHF, si dhe lojtarët e tyre, zyrtarët 
dhe/ose çdo person që kryen një funksion në emër të tyre, duhet 
respektojë në çdo kohë ligjet e lojës, si dhe statutet FSHF, FIFA 
dhe UEFA si dhe rregulloret, udhëzimet, qarkoret dhe vendimet, 
dhe të veprojë në përputhje me parimet e lojës së ndershme, 
besnikërisë dhe integritetit.

2. Për shembull, çdo kush që vepron në një nga mënyrat e 
mëposhtme, por pa u kufizuar me to, mund të jetë subjekt i 
dënimeve disiplinore:
a. shkelja e rregullave themelore të sjelljes së mirë;
b. fyerja e një personi fizik ose juridik në çfarëdo mënyrë, 

veçanërisht duke përdorur gjestet, shenjat ose gjuhë fyese;
c. përdorimi i një ngjarjeje sportive për shfaqje të natyrës 

josportive;
d. sjellje që cenon reputacionin e sportit të futbollit, FSHF-së, 

anëtarëve, zyrtarëve dhe/ose pjesëmarrësve të tjerë në 
veprimtaritë e saj;

KREU 2. TRAZIRAT NË NDESHJE DHE VEPRIMTARI

Neni 14 Sjellja e gabuar e lojtarëve dhe zyrtarëve

1. Shkeljet e mëposhtme të kryera nga lojtarët ose zyrtarët do 
të dënohen me pezullim nga veprimtaritë dhe në varësi të 
rrethanave edhe me gjobë:
a. 1 (një) ndeshje për lojtarët që përjashtohen (Karton i Kuq) 

për shkak të ndalimit të një aksioni të qartë goli të ekipit 
kundërshtar, veçanërisht duke prekur topin me dorë në 
mënyrë të qëllimshme;

b. të paktën 1 (një) ndeshje ose një periudhë të përshtatshme 
kohe për sjellje jo sportive ndaj një kundërshtari ose një 
personi tjetër përveç një zyrtari të ndeshjes;

c. të paktën 2 (dy) ndeshje për zyrtarët të cilët përjashtohen 
nga ndeshja për protestë me fjalë ose veprime;

d. të paktën 1 (një) ndeshje, për marrjen me dashje të një 
kartoni të verdhë ose të kuq, me qellim që të rezultojë i 
pezulluar për një ndeshje të ardhshme ose që të shmangë 
efektet e dënimeve të mëparshme;

e. të paktën 2 (dy) ndeshje për lojë të rëndë;
f. të paktën 2 (dy) ndeshje për provokimin e spektatorëve në 

një ndeshje me çdo mënyrë ose mjet;
g. të paktën 2 (dy) ndeshje ose një periudhë të caktuar kohe 

për veprime të qarta që sjellin marrjen e vendimeve të 
pasakta nga zyrtari i ndeshjes ose për mbështetjen e një 
gjykimi të gabuar duke i shtyrë ata në një vendim të pa 
saktë;

h. të paktën 2 (tre) ndeshje për sjellje të dhunshme;
i. të paktën 3 (tre) ndeshje ose një periudhë kohore të caktuar 

për sulm fizik, duke përfshirë goditjen me bërryl, me grusht, 
me shkelm, me kokë, me kafshim, me pështymë ose me 

shtyrjen e një kundërshtari apo një personi tjetër përveç 
zyrtarit të ndeshjes;

j. të paktën 4 (katër) ndeshje ose një periudhë të caktuar 
kohore për sjellje josportive ndaj një zyrtari të ndeshjes;

k. të paktën 10 (dhjetë) ndeshje ose një periudhë të caktuar 
kohore për frikësimin ose kansosjen/kërcënimin e një zyrtari 
të ndeshjes;

l. të paktën 15 (pesëmbëdhjetë) ndeshje ose një periudhë 
të caktuar kohore për sulmin ndaj një zyrtari të ndeshjes, 
duke përfshirë goditjen me bërryl, me grusht, me shkelm, 
me kokë, me kafshim, me pështymë ose me shtyrje.

2. Sjellja e gabuar e përshkruar në paragrafin 1 në pikat b), f), j) 
dhe k) dënohet sipas këtij Kodi, pavarësisht nëse shkelja është 
kryer jashtë fushës së lojës (përfshirë rrjetet sociale).

3. Nëse pezullimi është vendosur për një numër ndeshjesh, vetëm 
ndeshjet që janë luajtur efektivisht nga skuadra përkatëse do 
të llogariten në zbatimin e dënimit. Që pezullimi nga ndeshja 
të konsiderohet i shlyer, nuk është e nevojshme që një lojtar 
të përfshihet në listën e ekipit për ndeshjen ose veprimtarinë 
përkatëse.

4. Një lojtar ose zyrtar i cili, në kuadrin e një ndeshje (përfshirë 
kohën para dhe pas ndeshjes) ose veprimtarie, nxit publikisht 
të tjerët për urrejtje ose dhunë do të dënohet me ndalimin 
për të marrë pjesë në çdo veprimtari të lidhur me futbollin jo 
më pak se 6 (gjashtë) muaj dhe me një gjobë prej të paktën 
200.000 (dyqind mijë) Lëkë. Në raste të rënda, përveç dënimeve 
të mësipërme dhe veçanërisht nëse shkelja është kryer me anë 
të rrjeteve sociale dhe/ose mjeteve të komunikimit masiv (siç 
janë shtypi, radioja, televizioni ose interneti) apo ndodh në një 
ditë ndeshje brenda ose përreth një stadiumi, gjoba do të jetë 
prej të paktën 500.000 (pesëqind mijë) Lekë.

5. Nëse një skuadër apo klub sillet në mënyrë të pahijshme (për 
shembull, por pa u kufizuar nëse dënimet individuale disiplinore 

vendosen nga arbitri ndaj pesë ose më shumë lojtarëve - tre ose 
më shumë në rastin e futsallit - gjatë një ndeshjeje), mund të 
jetë subjekt i dënimeve.

6. Në të gjitha rastet mund të vendosen dënime disiplinore shtesë.

Neni 15            Diskriminimi

1. Kushdo që ofendon dinjitetin ose integritetin e një subjekti të 
këtij Kodi, një personi ose grupi personash nëpërmjet fjalëve 
ose veprimeve përçmuese, diskriminuese ose denigruese në 
lidhje me racën, ngjyrën e lëkurës, etninë, kombësinë, origjinën 
shoqërore, gjininë, aftësinë e kufizuar, orientimin seksual, 
gjuhën, besimin fetar, bindjen politike ose çdo qëndrim tjetër, 
pasurinë, origjinën familjare ose ndonjë status apo arsye tjetër 
dënohet me pezullim që zgjat të paktën 10 (dhjetë) ndeshje ose 
një periudhë të caktuar, ose me ndonjë dënim tjetër disiplinor 
më të rëndë.

2. Nëse një ose më shumë nga spektatorët e një anëtari apo klubi 
pjesëmarrës në ndeshje apo veprimtari të organizuara nga FSHF 
përfshihen në sjelljen e përshkruar në paragrafin 1, anëtari ose 
klubi pjesëmarrës në ndeshje apo veprimtarit e organizuara nga 
FSHF do t’i nënshtrohet dënimeve disiplinore të mëposhtme:
a. Për shkeljen e parë, anëtari ose klubi përkatës dënohet 

me zhvillimin e 1 (një) ndeshje me numër të kufizuar 
spektatorësh dhe një gjobë prej të paktën 100.000 (njëqind 
mijë) Lekë;

b. Për shkeljet e përsëritura ose nëse rrethanat e rastit e 
kërkojnë, anëtarit ose klubit përkatës mund ti vendosen 
dënime disiplinore shtesë si: 
i. zbatimi i një plani masash parandaluese,

ii. gjobë,
iii. zbritja e pikëve, 

iv. luajtja e një ose më shumë ndeshjeve pa spektatorë, 
v. ndalimi për të luajtur në një stadium të caktuar,

vi. humbja e ndeshjes në tavolinë,
vii. përjashtimi nga një veprimtari 

viii. zbritja në një kategori më të ulët.
3. Organi gjyqësor kompetent mund të vendosë të ulë dënimet e 

parashikuara në paragrafin 2, nën minimumin e tyre, nëse anëtari 
ose klubi në fjalë angazhohet të zhvillojnë në bashkëpunim me 
FSHF një plan gjithëpërfshirës për të siguruar veprime kundër 
diskriminimit dhe për të parandaluar incidentet e përsëritura. 
Plani miratohet nga FSHF.

4. Subjektet e këtij Kodi që kanë qenë viktima të sjelljes 
diskriminuese, mund të ftohen nga organi përkatës gjyqësor 
për të paraqitur qëndrimin e tyre në mënyrë verbale ose me 
shkrim dhe kanë të drejtë të kërkojnë vendimin e arsyetuar në 
procedurat disiplinore objekt i këtij Kodi si dhe të veprojnë si 
palë në procedim duke patur të drejtën e ankimit. 

5. Përveç se kur ka rrethana të jashtëzakonshme, nëse një ndeshje 
braktiset nga gjyqtari për shkak të sjelljeve raciste dhe ose 
diskriminuese, ndeshja do të shpallet e humbur në tavolinë. 

Neni 16 Ndeshjet e pa zhvilluara dhe ndërprerja

1. Nëse një ndeshje nuk mund të zhvillohet ose është ndërprerë 
për shkaqe të tjera përveç forcës madhore, të tilla si sjellja e 
një skuadre ose sjelljes për të cilën një klub është përgjegjës, 
klubi do të dënohet me gjobë prej të paktën 100.000 (njëqind 
mijë) Lekë. Ndeshja mund të shpallet e humbur në tavolinë ose 
të përsëritet.

2. Ndaj klubit mund të jepen dënime disiplinore shtesë. 
3. Nëse një ndeshje është ndërprerë dhe do të përsëritet tërësisht, 

çdo paralajmërim (karton i verdhë) i dhënë gjatë asaj ndeshje, 
anulohet. Nëse një ndeshje është ndërprerë dhe ajo rifillon në 

minutën në të cilën loja është ndërprerë, çdo paralajmërim i 
vendosur para ndërprerjes së ndeshjes mbetet i vlefshëm për 
pjesën e mbetur të ndeshjes. Nëse ndeshja nuk do të përsëritet, 
paralajmërimet e marra nga ekipet, do të mbeten në fuqi. 

Neni 17 Rendi dhe siguria në ndeshje

1. Klubet pritëse, mbajnë përgjegjësi për rendin dhe sigurinë 
si brenda dhe në afërsi të stadiumit përpara, gjatë dhe pas 
ndeshjeve. Pa paragjykuar përgjegjësinë për sjelljen e gabuar 
të spektatorëve të tyre, ata janë përgjegjës për incidentet e 
çdo lloji, duke përfshirë por pa u kufizuar në ato të renditura në 
paragrafin 2 më poshtë, dhe mund t`u nënshtrohen udhëzimeve 
apo dënimeve disiplinore, përveç se kur mund të vërtetojnë se 
nuk kanë neglizhuar në asnjë mënyrë masat për organizimin e 
ndeshjes. Veçanërisht klubet duhet të:
a. vlerësojnë shkallën e rrezikut që mbart ndeshja dhe 

të njoftojnë organet e FSHF-së për ato që gjykohen se 
paraqesin rrezikshmëri të lartë;

b. respektojnë dhe zbatojnë rregullat e sigurisë në fuqi 
(rregullat e FIFA/UEFA/FSHF, legjislacionin kombëtar 
përkatës etj.) dhe të marrin çdo masë paraprake sigurie 
që kërkohet nga rrethanat brenda dhe përreth stadiumit 
përpara, gjatë dhe pas ndeshjes në rast se ndodhin 
incidente;

c. garantojnë sigurinë e zyrtarëve të ndeshjes, lojtarëve dhe 
zyrtarëve të ekipit mik gjatë qëndrimit të tyre;

d. informojnë në çdo kohë autoritetet vendore të rendit dhe 
të bashkëpunojnë me ta në mënyrë aktive dhe efektive;

e. garantojnë ruajtjen e rendit dhe qetësisë si dhe zbatimin 
e ligjit në stadium në mënyrë që ndeshjet të organizohen 
dhe zhvillohen në mënyrë të rregullt. 

2. Klubet janë përgjegjës për sjelljen e gabuar të spektatorëve të 
tyre si më poshtë dhe mund të jenë subjekt i dënimeve dhe 



20

Botim Zyrtar 2023

udhëzimeve disiplinore edhe nëse mund të provojnë mungesën 
e çdo neglizhence në lidhje me organizimin e ndeshjes:
a. Hyrja ose tentativa për të hyrë në fushën e lojës;
b. hedhja e sendeve;
c. ndezja e fishekzjarrëve ose mjeteve të tjera;
d. përdorimi i dritave lazer ose pajisjeve të ngjashme 

elektronike;
e. përdorimi i gjesteve, fjalëve, objekteve, ose çdo mjeti tjetër 

për të dhënë mesazhe të pa përshtatshme me eventet 
sportive, veçanërisht mesazheve me natyrë politike, 
ideollogjikë, fetare ose fyese;

f. dëmtimet e çdo lloji;
g. bllokimi i shkallëve dhe rrugëve të kalimit në stadium;
h. çdo sjellje tjetër që tregon mungesë të rregullit dhe 

disiplinës.

Neni 18 Ankesat

1. Klubet kanë të drejtë të bëjnë ankesa. Ankesat duhet t`i dërgohen 
Komisionit të Disiplinës dhe Etikës me shkrim përmes postës 
elektronike, duke shpjeguar arsyet përkatëse, brenda 24 orëve 
nga përfundimi i ndeshjes në fjalë.

2. Afati 24 orësh nuk mund të zgjatet. Për hir të mbarëvajtjes së 
veprimtarisë, rregulloret përkatëse mund të shkurtojnë afatin 
për paraqitjen e ankesës në përputhje me rrethanat. 

3. Tarifa për paraqitjen e ankesës është 20.000 (njëzetë mijë) Lekë. 
Kjo tarifë duhet të paguhet në momentin e paraqitjes së ankesës 
dhe nuk rimbursohet.

4. Ankesa është e pranueshme për shqyrtim vetëm nëse ka për 
objekt:
a. aktivizimin e një lojtari që nuk kishte të drejtë të luante 

në një ndeshje si pasojë e mosplotësimit të kushteve të 
përcaktuara në rregulloret e FSHF;

b. një fushë loje e papërshtatshme, me kusht që arbitri 
të jetë informuar sapo problemi është raportuar ose 
vërejtur (qoftë me shkrim para ndeshjes, ose verbalisht 
nga një kapiten skuadre, në prani të kapitenit të skuadrës 
kundërshtare, gjatë ndeshjes);

c. një gabim të qartë nga arbitri siç përcaktohet në nenin 9 
të këtij Kodi, rast në të cilin ankesa mund të ketë si objekt 
vetëm pasojat disiplinore të gabimit të qartë të arbitrit.

Neni 19 Aktivizimi i lojtarëve që nuk kanë të drejtë të luajnë

1. Nëse një lojtar i aktivizuar në një ndeshje dhe/ose veprimtari 
konsiderohet se nuk kishte të drejtë të luante në përputhje 
me rregullat, Organet Gjyqësore, duke vlerësuar integritetin e 
veprimtarisë, mund të marrin masat e përshtatshme disiplinore.

2. Nëse në vijim të një ankese, një lojtar i aktivizuar në një ndeshje 
konsiderohet se nuk kishte të drejtë të luante në përputhje me 
rregullat, skuadra  që ka aktivizuar lojtarin në fjalë do të humbasë 
ndeshjen në tavolinë. Këtij dënimi mund t`i shtohet një gjobë 
prej të paktën 200.000 (dyqind mijë) Lekë. 

3. Komisioni i Disiplinës mund të veprojë ex-officio.

4. Pasojat e një ndeshjeje të deklaruar si të humbur në tavolinë 
janë si më poshtë: 
a. ekipi që humbet ndeshjen konsiderohet ta ketë humbur me 

rezultatin 3 – 0 (5 – 0 në rastin e futbollit në sallë), përveç 
rastit kur rezultati i fushës është më pak i favorshëm për 
klubin përgjegjës, rast në të cilin konfirmohet rezultati i 
fushës;

b. zyrtari i ekipit që ka aktivizuar një lojtar që nuk kishte të 
drejtë të luante, do të pezullohet për jo më pak se 6 (gjashtë) 
muaj nga çdo veprimtari. 

Neni 20 Paracaktimi i ndeshjeve dhe veprimtarive

1. Kushdo që në mënyrë të drejtpërdrejtë ose të tërthortë, me 
anë të një veprimi apo mosveprimi, ndikon ose përcakton në 
mënyrë të paligjshme rrjedhën, rezultatin ose ndonjë aspekt 
tjetër të një ndeshjeje dhe/ose veprimtarie ose bashkëpunon 
apo përpiqet ta bëjë këtë me çfarëdo mënyre, dënohet me të 
paktën 5 (pesë) vite ndalim për të marrë pjesë në çdo veprimtari 
që ka lidhje me futbollin, si dhe një gjobë prej të paktën 500.000 
(pesëqind mijë) Lekë. Për raste të rënda periudha e ndalimit për 
të marrë pjesë në veprimtari që kanë lidhje me futbollin mund 
të jetë edhe e përjetshme. 

2. Nëse një lojtar ose zyrtar angazhohet në sjelljen e përshkruar në 
paragrafin 1, klubi pjesëmarrës në të cilën bën pjesë lojtari ose 
zyrtari dënohet me humbjen e ndeshjes në fjalë ose shpallet i 
pa kualifikueshëm për të marrë pjesë në një veprimtari tjetër, 
ose zbritet në një kategori më të ulët, me kusht që të mbrohet 
integriteti i aktivitetit. Organet Gjyqësore mund të japin dënime 
të tjera shtesë. 

3. Subjektet e këtij Kodi duhet të bashkëpunojnë plotësisht me 
FSHF në çdo kohë në përpjekjet për të luftuar një sjellje të 
tillë dhe për këtë arsye duhet t’i raportojnë menjëherë dhe 
vullnetarisht sekretariatit të Komisionit të Disiplinës dhe Etikës 
çdo qasje lidhur me aktivitetin dhe/ose informacionin që lidhet 
drejtpërdrejt ose tërthorazi me paracaktimin e mundshëm të një 
ndeshje futbolli ose veprimtarie siç përshkruhet më lartë. Çdo 
shkelje e kësaj dispozite dënohet me një ndalim prej të paktën dy 
vitesh për të marrë pjesë në ndonjë veprimtari që ka lidhje me 
futbollin dhe me gjobë prej të paktën 200.000 (dyqind mijë) Lekë.

4. Komisioni i Disiplinës dhe Etikës, është përgjegjës për hetimin 
dhe gjykimin e të gjitha sjelljeve brenda dhe jashtë fushës së 
lojës që lidhen me paracaktimin e ndeshjeve dhe veprimtarive 
të organizuara nga FSHF. 

KREU 3. SHKELJA E RREGULLAVE TË ETIKËS

Neni 21 Detyrimi i paanësisë

1. Në marrëdhëniet me institucionet qeveritare, subjektet e këtij 
Kodi, duhet të mbeten politikisht të paanshëm, në përputhje 
me parimet dhe objektivat e FSHF-së, dhe të veprojnë në një 
mënyrë të pajtueshme me funksionin dhe integritetin e tyre. 

2. Shkelja e këtij neni do të dënohet me një gjobë prej të paktën 
100.000 (njëqindmijë) Lekë si dhe me ndalimin e pjesëmarrjes 
në veprimtari të lidhura me futbollin për një periudhë maksimale 
prej dy vjetësh.

Neni 22 Detyrimi i besnikërisë

1. Subjektet e këtij Kodi kanë detyrimin e besnikërisë ndaj FSHF-së, 
anëtarëve dhe pjesëmarrësve në veprimtari. 

2. Shkelja e këtij neni do të dënohet me gjobë prej të paktën 
100.000 (njëqindmijë) Lekë si dhe me ndalimin e pjesëmarrjes 
në veprimtari të lidhura me futbollin për një periudhë maksimale 
prej dy vjetësh.

 
Neni 23 Konflikti i Interesit

1. Subjektet e këtij Kodi nuk do të kryejnë detyrat e tyre (në veçanti, 
përgatitjen ose pjesëmarrjen në marrjen e një vendimi) në 
situata në të cilat një konflikt ekzistues ose i mundshëm i interesit 
mund të ndikojë në kryerjen e detyrave të tyre. 

2. Konflikti i interesit lind nëse subjektet e këtij Kodi kanë ose duket 
se kanë interesa jashtë detyrës së tyre që mund të ndikojnë në 
aftësinë e tyre për të kryer detyrat me integritet e në mënyrë të 
pavarur. Interesat jashtë detyrës përfshijnë, por nuk kufizohen 

në fitimin e ndonjë avantazhi të mundshëm për subjektet e këtij 
Kodi ose palët e lidhura siç përcaktohet në këtë Kod.

3. Para zgjedhjes, emërimit ose punësimit, subjektet e këtij Kodi do 
të bëjnë të ditur çdo marrëdhënie dhe interes që mund t`i çojnë 
në situata të konfliktit të interesave në kuadër të aktiviteteve 
të tyre të ardhshme. 

4. Shkelja e parashikimeve të këtij neni do të dënohet me një gjobë 
prej të paktën 100.000 (njëqindmijë) Lekë deri me ndalimin e 
pjesëmarrjes në ndonjë veprimtari të lidhur me futbollin për një 
periudhë maksimumi prej 2 (dy) vitesh. Në raste veçanërisht të 
rënda dhe/ose të përsëritura, ndalimi i pjesëmarrjes në ndonjë 
veprimtari të lidhur me futbollin mund të jepet për një periudhë 
maksimale prej 5 (pesë) vitesh.

Neni 24 Ofrimi dhe pranimi i dhuratave dhe përfitimeve të tjera

1. Subjektet e këtij Kodi mund të ofrojnë ose pranojnë dhurata 
ose përfitime të tjera për dhe nga subjektet brenda ose jashtë 
FSHF-s, ose nëpërmjet ndërmjetësve apo palëve të lidhura siç 
përcaktohet në këtë Kod, vetëm kur dhuratat ose përfitimet:

a. kanë vlerë simbolike ose të parëndësishme;
b. nuk ofrohen ose pranohen si një mënyrë për të ndikuar subjektet 

e këtij Kodi për të kryer ose mos kryer një veprimi që lidhet me 
veprimtaritë e tyre zyrtare ose brenda diskrecionit të tyre;

c. nuk ofrohen ose pranohen në kundërshtim me detyrat e 
subjekteve të këtij Kodi;

d. nuk krijojnë ndonjë avantazh të çfarëdo natyre për ata që i japin 
ose marrin;

e. nuk krijojnë konflikt interesi. 
 Çdo dhuratë ose përfitime të tjera që nuk plotësojnë të gjitha 

këto kritere janë të ndaluara.
2. Në rast dyshimi, dhurata ose përfitimet e tjera nuk do të 

pranohen, jepen, ofrohen, premtohen, merren, kërkohen 

ose nxiten. Në të gjitha rastet, subjektet e këtij Kodi nuk do 
të pranojnë, japin, ofrojnë, premtojnë, marrin, kërkojnë ose 
nxiten nga dikush brenda ose jashtë FSHF, ose në nëpërmjet 
ndërmjetësve ose palëve të lidhura siç përcaktohet në këtë 
Kod, të holla në asnjë shumë ose formë. Nëse refuzimi i 
dhuratës ose përfitimit do të fyente dhënësit në bazë të 
normave të tij kulturore, subjektet e këtij Kodi mund ta 
pranojnë dhuratën ose përfitimin në emër të organizatës së 
tyre dhe do ta raportojnë dhe dorëzojnë atë menjëherë pranë 
organit kompetent. 

3. Shkelja e parashikimeve të këtij do të dënohet me gjobë 
prej të paktën 100.000 (njëqindmijë) Lekë deri në ndalimin 
e pjesëmarrjes në çdo veprimtari të lidhur me futbollin për 
një periudhë maksimale prej 2 (dy) vitesh. Në çdo rast gjoba 
nuk mund të jetë më e ulët se shuma e të hollave e marrë në 
kundërshtim me këtë nen. Në çdo rast dhurata ose përfitimi 
i marrë në kundërshtim me këtë nen duhet të kthehet. Në 
raste veçanërisht të rënda dhe/ose të përsëritura, ndalimi i 
pjesëmarrjes në ndonjë veprimtari të lidhur me futbollin mund 
të jepet për një periudhe maksimale prej 5 (pesë) vitesh.

Neni 25  Falsifikimi

Subjektet e këtij Kodi, që në veprimtaritë e FSHF-së krijojnë një 
dokument të rremë ose falsifikojnë një dokument autentik ose 
përdorin dokumente të tilla, do të dënohen me gjobë dhe ndalimin 
e pjesëmarrjes në ndonjë veprimtari të lidhur me futbollin për të 
paktën 6 (gjashtë) ndeshjesh ose  një periudhë kohe jo më pak se 
12 (dymbëdhjetë) muaj.

Neni 26 Përfshirja në baste, lojëra fati dhe veprimtarie të ngjashme

1. Subjekteve të këtij Kodi u ndalohet pjesëmarrja në çdo vend 
dhe kohe, qoftë drejtpërdrejt ose tërthorazi në baste, lojëra 

fati, lotari ose veprimtari të ngjashme apo në transaksione që 
lidhen me futbollin.

2. Subjektet e këtij Kodit nuk duhet të kenë interesa financiar, 
drejtpërdrejt ose tërthorazi (nëpërmjet ose në lidhje me palë 
të treta) në veprimtari si bastet, lojërat e fatit, lotaritë ose të 
ngjashme me to ose në transaksione të ngjashme që lidhen me 
ndeshjet dhe veprimtaritë e futbollit. Interesi përfshin përfitimin 
e çdo avantazhi të mundshëm për subjektet e këtij Kodi  dhe/
ose palët e lidhura.

3. Kjo shkelje do të dënohet  me një gjobë prej të paktën 500.000 
(pesëqind mijë) Lekë dhe një ndalim për të marrë pjesë në çdo 
veprimtari të lidhur me futbollin për një periudhë maksimale 
prej 3 (tre) vitesh, për aq sa kjo sjellje nuk përbën një shkelje 
tjetër të këtij Kodi. Në çdo rast gjoba nuk mund të jetë me e ulët 
se shuma e të hollave e marrë në kundërshtim me këtë nen.

Neni 27 Korrupsioni

1. Subjektet e këtij Kodi nuk do të ofrojnë, premtojnë, japin, 
kërkojnë, marrin ose pranojnë në mënyrë të drejtpërdrejtë ose 
të tërthortë para ose përfitime të padrejta të çfarëdo lloji me 
qëllim që të ndikojnë në veprimtaritë e FSHF-së.

2. Subjektet e këtij Kodi nuk do të ofrojnë, premtojnë, japin, 
kërkojnë, marrin ose pranojnë ndonjë përfitim të panevojshëm 
monetar ose ndonjë përfitim tjetër në këmbim të kryerjes së një 
veprimi ose mosveprimi të një akti që lidhet me veprimtaritë e 
tyre zyrtare në kuadër të veprimtareve të FSHF ose që është në 
kundërshtim me detyrat e tyre.

3. Shkelja e këtij neni dënohet me gjobë prej të paktën 200.000 
(dyqind mijë) Lekë si dhe me ndalimin e pjesëmarrjes në ndonjë 
veprimtari të lidhur me futbollin për një minimum prej dy 
vjetësh.

Neni 28 Shpërdorimi i fondeve

1. Subjektet e këtij Kodi nuk duhet të shpërdorojnë fondet e FSHF-
së, anëtarëve, ligave ose klubeve, qoftë direkt ose indirekt, 
nëpërmjet ose në bashkëpunim me palët e treta. 

2. Shkelja e këtij neni do të dënohet me një gjobë prej të paktën 
100.000 (njëqindmijë) Lekë, si dhe një ndalim për të marrë pjesë 
në çdo veprimtari të lidhur me deri në 5 (pesë) vjet. Shuma e 
gjobës nuk mund të jetë më e ulët se fondet e shpërdoruara. 
Rëndësia e detyrës së shkelësit dhe vlera e përftimeve që mund 
të ketë nxjerrë nga shkelja do të merren në konsideratë për 
caktimin e dënimit.

KREU 4. PARASHIKIME TË TJERA

Neni 29 Moszbatimi i vendimeve

1. Kushdo që nuk kryen një pagesë ndaj një personi tjetër (si 
një lojtar, një trajner ose një klub) ose FSHF-së, plotësisht ose 
pjesërisht, edhe pse është urdhëruar nga një organ për të 
kryer pagesën, nga një komision, ose nga një instancë e FSHF-
UEFA-s apo FIFA-s apo një vendim i CAS (vendime që përmbajnë 
detyrime financiare), ose kushdo që nuk zbaton një vendim 
përfundimtar (vendime që nuk përmbajnë detyrime financiare) 
të lëshuar nga ndonjë organ, një komision, apo një instancë e 
FSHF-UEFA-s apo FIFA-s ose nga CAS:
a. do të gjobitet për mos zbatimin e vendimeve dhe do t’i 

jepet një dënim disiplinor shtesë; 
 dhe nëse është e nevojshme:
b. do t`i caktohet një afat përfundimtar prej 30 (tridhjetë) 

ditësh për paguar detyrimin financiar ose për të zbatuar 
vendimin që nuk përmban detyrimin financiar;

c. në rastin e klubeve pjesëmarrëse në ndeshjet apo 
veprimtaritë e organizuara nga FSHF, me përfundimin afatit 
përfundimtar të lart përmendur, në rastin se moszbatimi i 
vendimeve brenda afatit, do të vendoset ndalimi i regjistrimit 
të lojtarëve të rinj deri në pagesën e plotë të detyrimit ose 
zbatimin e vendimit që nuk përmbajnë detyrimet financiare. 
Organet Gjyqësore gjithashtu mund të vendosin zbritjen e 
pikëve në klasifikim ose zbritjen në një kategori më të ulët, 
në rast se ndalimi për regjistrimin e lojtarëve të rinj është 
aplikuar për 3 (tre) periudha regjistrimi rresht dhe zbatimi 
i vendimeve nuk është kryer.

d. në rastin e individëve, me përfundimin afatit përfundimtar 
të lart përmendur, nëse vijon moszbatimi i vendimeve 
brenda afatit, ata dënohen me ndalimin e pjesëmarrjes në 
çdo veprimtari të organizuar nga FSHF. 

2. Për vendimet financiare të marra nga një organ, një komision, 
ose një instancë FSHF-UEFA-s apo FIFA-s ose CAS-it, procedimet 
disiplinore mund të fillojnë vetëm me kërkesën e kreditorit 
ose të ndonjë pale tjetër të përfshirë në këto vendime, që ka 
po ashtu të drejtë të njoftohet për rezultatin përfundimtar të 
procedimit disiplinor të përmendur, duke përfshirë vendimin e 
arsyetuar nëse kërkohet. 

3. Vendimet e organeve gjyqësore, të cilat përmbajnë detyrime në 
të holla janë të detyrueshme për t`u ekzekutuar. 

4. Nëse vendimi i trupës gjykuese nuk është ekzekutuar 
vullnetarisht nga debitori, dhe ky i fundit ka kredi pranë FSHF, 
ai ekzekutohet nga kjo kredi, nga Sekretariati i Përgjithshëm me 
kërkesë të kreditorit. Sekretariati Teknik, pasi njofton debitorin, 
urdhëron sekuestro mbi kredinë e debitorit dhe e kalon atë në 
favor të kreditorit. 

5. FSHF konsiderohet gjithmonë si kreditor që merr pjesë bashkë 
me kreditorët e tjerë për detyrimin që po ai debitor i ka FSHF .

6. Vendimet e organeve gjyqësore, të cilat përmbajnë detyrime në 
të holla, paguhen me preferim ne këtë radhë:

a. Kreditë qe rrjedhin nga marrëdhëniet e punës apo shërbimit 
për të anëtarësuarit në klube;

b. Kreditë që rrjedhin nga dënimet disiplinore të dhëna kundër 
anëtarëve ose klubeve.

c. Detyrimet për anëtarësim apo kuota të papaguara.
7. Kur shuma e nxjerrë nga ekzekutimi nuk mjafton për të paguar të 

gjithë kreditorët, Sekretariati i Përgjithshëm, përgatit një projekt 
ndarje, duke veçuar fillimisht shumat për kreditë që paguhen me 
preferim dhe nga pjesa tjetër, që mbetet, paguan kreditë e tjera. 

Neni 30  Procedura të posaçme

1. Shkeljet e lidhura me dopingun dënimohen sipas Kodit Anti-
Doping të FIFA-s dhe këtij Kodi.

2. Shkeljet e lidhura me Rregulloren e Agjentëve të FSHF dënohen 
sipas Rregullores së Agjentëve të FSHF dhe këtij Kodi.

3. Shkeljet e lidhura me Rregulloren e Statusit dhe Transferimit të 
Lojtarëve dënohen sipas Rregullores e Statusit dhe Transferimit 
të Lojtarëve dhe këtij Kodi.

4. Shkeljet e lidhura me rregulloret e veprimtarive, dënohen sipas 
rregulloreve përkatëse dhe këtij Kodi. 

 

KREU 5 ZBATIMI I DËNIMEVE DISIPLINORE

Neni 31 Zbatimi i dënimeve disiplinore

1. Afati i parashkrimit për ekzekutimin e dënimeve disiplinore 
është 5 vite.

2. Afati i parashkrimit fillon ditën e hyrjes në fuqi të vendimit 
përfundimtar. 

Neni 32 Përcaktimi i dënimeve disiplinore

1. Organi gjyqësor përcakton llojin dhe nivelin e dënimeve 
disiplinore që do të vendosen në përputhje me elementet 
objektive dhe subjektive të shkeljes, duke konsideruar si 
rrethanat rënduese ashtu edhe ato lehtësuese. 

2. Dënimet disiplinore mund të jepen për një periudhë të kufizuar 
kohe dhe për kategori specifike ndeshjesh ose veprimtarish. 

3. Në përcaktimin e dënimit disiplinor, organi gjyqësor merr në 
konsideratë rrethanat dhe faktorët përkatës të çështjes, duke 
përfshirë nivelin e bashkëpunimit të ofruar nga shkelësi në 
zbulimin ose konstatimin e shkeljes, rrethanat dhe shkallën e 
fajit dhe çdo rrethanë tjetër që çmon të arsyeshme. 

Neni 33 Recidivizmi (Përsëritja)

1. Shkeljet e parashikuara në këtë Kod, quhen të përsëritura nëse 
pas njoftimit të vendimit që i dënon shkeljet, subjekti kryen 
shkelje të një rëndësie të ngjashme brenda:
a. 1 (një) viti nga shkelja e mëparshme nëse shkelja e 

mëparshme është dënuar deri në dy ndeshje, ose çdo 
dënim më të ulët;

b. 2 (dy) vitesh nga shkelja e mëparshme nëse shkelja e 
mëparshme ka të bëjë me rendin dhe sigurinë;

c. 10 (dhjetë) vitesh nga shkelja e mëparshme nëse kjo shkelje 
ka të bëjë me manipulimin e ndeshjeve ose korrupsionin.

d. Një viti nga shkelja e mëparshme për të gjitha rastet e tjera. 
2. Përsëritja do të konsiderohet si rrethanë rënduese. 

Neni 34 Pezullimi i zbatimit të dënimeve disiplinore

1. Organi gjyqësor mund të vendosë pezullimin e plotë ose të 
pjesshëm të zbatimit të dënimit disiplinor, duke e vendosur 
subjektin në një periudhë prove nga 6 muaj deri në 2 vjet. 

2. Përsëritësit nuk përfitojnë pezullimin e dënimit.
3. Nëse subjekti që përfiton pezullimin e dënimit kryen një shkelje 

tjetër të natyrës dhe rëndësisë së ngjashme gjatë periudhës së 
provës, pezullimi revokohet nga organi gjyqësor dhe dënimi i 
pezulluar zbatohet, duke i shtuar në çdo rast, dënimin shtesë 
të vendosur për shkeljen e re.

4. Dënimet për paracaktimin e ndeshjeve nuk pezullohen. 

Neni 35 Zhvillimi i ndeshjeve pa spektatorë

1. Përveçse në rast kur organi kompetente vendos ndryshe, askush 
nuk do të lejohet të marrë pjesë si spektator nëse ndeshja është 
urdhëruar të zhvillohet pa spektator me përjashtim të:
a. një numri maksimal prej 20 të ftuar VIP për secilin klub;
b. një numri maksimal prej 20 persona nga stafi për secilin 

klub;
c. stafit të akredituar të transmetimit dhe medias (gazetarë 

dhe fotografë);
d. punonjësve të policisë dhe personelit të sigurisë në detyrë;
e. personat që kryejnë funksione lidhur me infrastrukturën 

e stadiumit;
f. një numri të arsyeshëm përfaqësuesish të FSHF;
g. një numri maksimal prej 300 fëmijësh deri në moshën 14 

vjeç (të shoqëruar në mënyrë të përshtatshme) nga shkollat 
dhe/ose akademitë e futbollit të ftuar në ndeshje.

III. ORGANIZIMI DHE KOMPETENCA

KREU 1. PARASHIKIME TË PËRGJITHSHME

Neni 36 Rregulla të përgjithshme

1. Organet Gjyqësore të FSHF janë kompetente për të hetuar, 
proceduar dhe dënuar shkeljet sipas parashikimeve të këtij Kodi. 

2. FSHF ka juridiksion për çështjet disiplinore për të gjitha ndeshjet 
dhe veprimtaritë e organizuara prej saj, për ndeshjet kombëtare 
zyrtare e miqësore mes anëtarëve dhe klubeve pjesëmarrëse në 
veprimtarit e organizuara prej saj. 

3. Vendimet e organeve gjyqësore të FSHF, kur është e zbatueshme, 
i njoftohen FIFA-s në përputhje me Statutin e FIFA dhe rregulloret 
përkatëse. 

4. Organet Gjyqësore të FSHF, kur është e zbatueshme, mund 
t`i delegojnë FIFA-s çështje disiplnore me rëndësi të veçante 
për shkeljet e këtij Kodi për veprat e dopingut, paracaktimit të 
ndeshjeve ose veprimtarive dhe diskriminimit në përputhje me 
Statutin e FIFA dhe rregulloret përkatëse. 

5. Organet Gjyqësore të FSHF nuk mund marrin në shqyrtim 
çështjet disiplinore që janë trajtuar më parë nga një organ tjetër 
i FSHF-së me vendim përfundimtar. 

Neni 37 Përbërja e organeve gjyqësore të FSHF

1. Për efekt të këtij Kodi, Organet Gjyqësore të FSHF janë:
a. Komisioni i Disiplinës dhe Etikës
b. Komisioni i Apelit

2. Organet Gjyqësore të FSHF përbëhen nga një kryetar, një 
zëvendës kryetar dhe një numër i caktuar anëtarësh.

3. Anëtarët e organeve gjyqësore të FSHF emërohen nga Komiteti 
Ekzekutiv dhe i përcillen Asamblesë së Përgjithshme për ratifikim. 

4. Nëse një pozicion mbetet vakant, Komiteti Ekzekutiv i FSHF 
emëron një zëvendësues për pjesën e mbetur të mandatit. 

Neni 38 Pavarësia dhe paanshmëria

1. Kryetarët, zëvendëskryetarët dhe anëtarët e organeve gjyqësore 
të FSHF janë të paanshëm dhe plotësojnë kriteret e pavarësisë 
të përcaktuar në Statutin e FSHF. 

2. Anëtarët e organeve gjyqësore të FSHF nuk mund të vendosin 
për çështje ku ka arsye legjitime për të dyshuar mbi pavarësinë 
ose paanshmërinë e tyre dhe/ose nëse ka konflikt interesi. 
Ata duhet të zbulojnë paraprakisht çdo rrethanë që mund të 
shkaktojë ngritjen e pretendimeve të tilla. 

3. Anëtarët që refuzojnë të marrin pjesë në një mbledhje për 
ndonjë nga shkaqet e mësipërme, duhet të njoftojnë menjëherë 
kryetarin. 

4. Nëse rrethanat krijojnë dyshime të arsyeshme mbi pavarësinë 
dhe paanshmërinë e një anëtari të organeve gjyqësore të FSHF, 
në lidhje me një çështje që ka në shqyrtim, një palë ka të drejtë 
të kërkojë përjashtimin e këtij anëtari, jo më vonë se dy ditë 
para ditës përkatëse në të cilën organi thirret për të vendosur 
mbi çështjen. 

5. Kryetari vendos për çdo kërkesë të palëve në lidhje me 
përjashtimin e ndonjë anëtari. Nëse kërkesa për përjashtim 
paraqitet për kryetarin, zëvendëskryetari ose në mungesë të 
tyre anëtari më i vjetër në moshe vendos lidhur me përjashtimin. 
Vendimet që merren sipas këtij paragrafi janë përfundimtare.

Neni 39 Mbledhjet

1. Me kërkesë të kryetarit, zëvendëskryetarit ose, në mungesë 
të tyre, anëtarit më të vjetër në moshë, dhe në varësi të 
rëndësisë së shkeljes së pretenduar, sekretariati thërret numrin 
e anëtarëve të konsideruar të nevojshëm për çdo mbledhje. 

2. Mbledhja mund të zhvillohet edhe me një gjyqtar të vetëm.
3. Kryetari, zëvendëskryetari ose, në mungesë të tyre, gjyqtari i 

vetëm drejtojnë mbledhjen dhe marrin vendimet bazuar në 
këtë Kod. 

Neni 40 Konfidencialiteti

1. Anëtarët e organeve gjyqësore të FSHF sigurojnë se gjithçka që 
u është bërë e njohur gjatë kryerjes së detyrës do të mbetet 
konfidenciale. 

2. Çelja e procedimeve disiplinore si dhe vendimet e njoftuara 
palëve të interesuara, mund të bëhen publike nga FSHF. 

3. Çdo pale që i kërkohet të marrë pjesë ose i nënshtrohet 
një procedimi disiplinor duhet ta mbajë këtë informacion 
konfidencial gjatë gjithë kohës, përveç se kur parashikohet 
shprehimisht ndryshe. Çdo shkelje e këtij parashikimi, mund të 
dënohet me masë disiplinore. 

4. Në rast të shkeljes së këtij neni nga një anëtar i organit gjyqësor, 
anëtari përkatës pezullohet nga Komiteti Ekzekutiv.

Neni 41 Sekretariati

1. Sekretariati i Përgjithshëm i FSHF u siguron organeve gjyqësore 
një sekretariat bashkë me mbështetjen, infrastrukturën dhe 
stafin e nevojshëm në selinë e FSHF. Organet Gjyqësore të FSHF 
mund të asistohen nga këshilltarë ose ekspertë. 

2. Sekretariati është përgjegjës për punën administrative të 
organeve gjyqësore, dhe kur kërkohet, zbardh procesverbalet 
dhe vendimet e marra. 

3. Sekretariati menaxhon dosjet e çështjeve. Vendimet e marra dhe 
materialet përkatëse ruhen për të paktën dhjetë vjet. 

4. Sekretariati mban evidenca mbi paralajmërimet, pezullimet, 
kartonët dhe çdo dënim disiplinor apo informacion tjetër që 
ruhet në një sistem qendror të FSHF. 

5. Sekretariati kryen hetimet e nevojshme ex-officio.

6. Parimet e përgjithshme që zbatohen gjatë hetimeve janë si vijon:
a. FSHF mund të hetojë shkeljet objekt i këtij Kodi.
b. Në parim, kur çelet një hetim, palët njoftohen. Kjo nuk 

zbatohet kur njoftimi vlerësohet i pa përshtatshëm për 
hetimin. Hetime të tilla kryhen përmes kërkimit të të 
dhënave, marrjes së informacionit nga palë të treta, marrjes 
në pyetje, inspektimit në vend, kërkimit të dokumenteve, 
opinionit të ekspertëve si dhe çdo mënyrë tjetër e 
përshtatshme hetimi. 

Neni 42 Inspektorët e Disiplinës dhe Etikës dhe Oficeri i Integritetit

1. Komiteti Ekzekutiv emëron numrin e nevojshëm të inspektorëve 
të disiplinës dhe etikës si dhe cakton njërin prej tyre si krye 
inspektor. Komiteti Ekzekutiv emëron edhe të paktën një Oficer 
Integriteti për shkeljet disiplinore të parashikuara në nenet 20, 
21, 22, 23, 24, 25, 26, 27 dhe 28 të këtij Kodi. 

2. Inspektorët e disiplinës dhe etikës si dhe Oficeri i Integritetit 
përfaqësojnë FSHF në procedurat para organeve gjyqësore.

3. Ata mund:
a. të nisin kryesisht hetime disiplinore sipas parashikimeve 

të këtij Kodi;

b. të kërkojnë çeljen e një procedimi disiplinor dhe të 
propozojnë masa disiplinore për anëtarë dhe klubet 
pjesëmarrëse në veprimtarit e organizuara nga FSHF;

c. të paraqesin ankim kundër vendimeve të Komisionit të 
Disiplinës dhe Etikës;

d. të përfaqësojnë FSHF në rastet kur një palë paraqet ankim 
kundër vendimeve të Komisionit të Apelit në Gjykatën e 
Arbitrazhit Sportiv (CAS, Lozanë, Zvicër). 

4. Parimet e përgjithshme që rregullojnë hetimet e kryera nga 
Inspektorët e Disiplinës dhe Etikës dhe/ose Oficeri i Integritetit 
janë si vijon:
a. Inspektorët e Disiplinës dhe Etikës dhe/ose Oficeri i 

Integritetit mund të hetojnë shkeljet e parashikuara në 
këtë Kod. 

b. Inspektorët e Disiplinës dhe Etikës dhe/ose Oficeri i 
Integritetit mund emërojë staf nga Sekretariati i Përgjithshëm 
për të vepruar si sekretariat dhe/ose të sigurojë mbështetje 
për hetimin. 

c. Nëse Inspektorët e Disiplinës dhe Etikës dhe/ose Oficeri i 
Integritetit gjykojnë se një ose më shumë shkelje të këtij 
Kodi janë kryer, konkluzionet e tyre i dërgohen në formën 
e një raporti për nisjen e procedurave të organit gjyqësor. 

d. Nëse një shkelje e këtij Kodi dyshohet se është kryer, 
subjektet e këtij Kodi duhet t`i vendosin në dispozicion 
Inspektorëve të Disiplinës dhe Etikës dhe/ose Oficerit të 
Integritetit të gjitha informacionet, dokumentet, të dhënat 
e ruajtura në pajisje elektronike (tekste, imazhe, audio etj.) 
që lidhen me shkeljen e dyshuar. 

e. Nëse një person merret në pyetje, intervista si rregull 
regjistrohet ose në formë elektronike ose në formë 
procesverbali e cila nënshkruhet nga personi. 

f. Hetimi mund të riçelet nëse zbulohet një provë e re apo 
fakt i pa njohur me parë. 

Neni 43 Përjashtimi nga përgjegjësia

Me përjashtim të shkeljeve të rënda, anëtarët e organeve gjyqësore 
dhe sekretariati nuk mban përgjegjësi për veprimet ose mos 
veprimet e lidhura me procedurat disiplinore. 

Neni 44 Afatet procedurale

1. Afatet procedurale do të fillojnë ditën e nesërme nga njoftimi 
i dokumentit përkatës. Afatet kohore konsiderohen të jenë 
përmbushur në mesnatën e ditës së fundit të përfshirë në 
afat. Afatet pezullohen nga data 20 Dhjetor deri 5 Janar, duke i 
përfshirë këto dy data. 

2. Ditët e pushimeve zyrtare përfshihen në kalkulimin e afateve 
kohore. Nëse afati përfundon në ditë pushimi zyrtar, ai do të 
shtyhet deri në ditën e ardhshme të punës. 

3. Nëse një afat nuk respektohet, pala në tejkalim të afatit humbet 
të drejtat procedurale në fjalë. 

4. Afatet procedurale të parashikuara në këtë Kod, nuk mund të 
zgjaten. 

Neni 45 Provat, vlerësimi i provave dhe standardi i të provuarit

1. Të gjitha llojet e provave mund të përdoren.
2. Organet Gjyqësore kanë diskrecion absolut mbi vlerësimin e 

provave.
3. Standardi i të provuarit në procedimet disiplinore është ai i 

bindjes së mjaftueshme të organit gjyqësor. 

Neni 46 Raportet e zyrtarëve të ndeshjes

Faktet e përfshira në raportet e zyrtarëve të ndeshjes si dhe çdo 
raport apo korrespondencë tjetër e paraqitur nga zyrtarët e FSHF, 

prezumohen të jenë të sakta dhe të vërteta nëse nuk provohet e 
kundërta. 

Neni 47 Barra e provës

1. Barra e provës lidhur me shkeljet disiplinore i takon FSHF.
2. Çdo palë që pretendon një të drejtë në bazë të një fakti të 

pretenduar ka barrën e provës së atij fakti. Gjatë procedimeve 
disiplinore, pala duhet të paraqesë të gjitha faktet dhe provat 
për të cilat është në dijeni në atë kohë ose për të cilat duhet të 
kishte dijeni. 

3. Për shkeljet që lidhen me dopingun, aplikohen rregullat e FIFA-s.

Neni 48 Dëshmitarët

1. Dëshmitarët duhet të thonë të vërtetën absolute dhe të plotë 
dhe t`u përgjigjen pyetjeve që u bëhen bazuar mbi njohurinë 
dhe gjykimin e tyre më të mirë.

2. Është përgjegjësia e palëve që të sigurojnë paraqitjen e 
dëshmitarëve të kërkuar prej tyre dhe të mbulojnë kostot dhe 
shpenzimet e nevojshme. 

Neni 49 Pjesëmarrësit anonim në procedimet disiplinore

1. Kur dëshmia e një personi në procedimet disiplinore vlerësohet 
se mund të çojë në kërcënime ose mund ta vendosë personin 
ose personat e lidhur me të në rrezik, kryetari i organit gjyqësor, 
mundet ndër të tjera të urdhërojë që:
a. personi të mos të identifikohet në praninë e palëve;
b. personi të mos paraqitet në seancë; 
c. zëri i personit të transformohet;
d. personi të merret në pyetje jashtë sallës;

e. personi të merret në pyetje me shkrim;
f. të gjitha ose disa nga informacionet që mund të përdoren 

për të identifikuar dëshmitarin, të përfshihen vetëm në një 
dosje të veçantë dhe konfidenciale.

2. Nëse nuk ka prova të tjera për të mbështetur dëshminë e dhënë 
nga dëshmitari anonim, kjo dëshmi mund të përdoret për 
vendosjen e dënimeve sipas këtij Kodi vetëm nëse:
a. palët dhe përfaqësuesit e tyre ligjorë kanë arritur t’i bënin 

pyetje me shkrim dëshmitarit anonim; dhe
b. anëtarët e organit gjyqësor kanë arritur të marrin në pyetje 

dëshmitarin anonim drejtpërdrejt dhe me vetëdije të plotë 
për identitetin e tij dhe të vlerësonin plotësisht identitetin 
dhe të dhënat e tij.

3. Personave që zbulojnë identitetin e dëshmitarit anonim dënohen 
nga organet gjyqësore. 

Neni 50 Identifikimi i pjesëmarrësve anonim në 
 procedimet disiplinore

1. Për të garantuar sigurinë e tyre, identifikimi i personave të cilëve 
u është dhënë anonimiteti do të bëhet me dyer të mbyllura 
pa praninë e palëve. Ky identifikim kryhet vetëm nga kryetari, 
zëvendëskryetari dhe/ose anëtarët e organit kompetent gjyqësor 
të pranishëm dhe regjistrohet në procesverbalin që përmban të 
dhënat personale të personit në fjalë.

2. Ky procesverbal nuk do t’u komunikohet palëve.
3. Palët do të marrin një njoftim të shkurtër i cili:

a. konfirmon që personi në fjalë është identifikuar në mënyrë 
zyrtare; dhe

b. nuk përmban detaje që mund të përdoren për të identifikuar 
këtë person.

Neni 51 Përfaqësimi dhe asistenca

1. Në bazë të parashikimeve të këtij Kodi, palët mund të kenë 
përfaqësues ligjor me shpenzimet e tyre gjatë procedimeve 
disiplinore. Në këtë rast, palët duhet të paraqesin një prokurë 
ose autorizim të vlefshëm. 

2. Nëse nuk kërkohet prezenca personalisht, ata mund të 
përfaqësohen nga një përfaqësues. 

Neni 52 Gjuha gjatë procedimeve disiplinore

1. Gjuha e përdorur në procedimet disiplinore të FSHF është gjuha 
shqipe. 

2. Anëtarët dhe klubet pjesëmarrëse, janë përgjegjës për 
përkthimin e akteve procedurale dhe vendimeve për subjektet 
e këtij Kodi që u përkasin atyre. 

Neni 53 Komunikimi me palët

1. Të gjitha palët do të njoftohen për vendimet. 
2. Të gjitha komunikimet mes FSHF dhe palëve të përfshira 

në procedurat sipas këtij Kodi, do të kryhen përmes postës 
elektronike në adresën e vënë në dispozicion nga sekretariati 
ose përmes postës së zakonshme. 

3. Palët duhet të sigurojnë që detajet e kontaktit (përfshirë adresat, 
të dhënat në sistemet elektronike, nr. e telefonit dhe adresat e 
e-mailit) të jenë të përditësuara në çdo kohë. 

4. Vendimet dhe aktet e tjera që u drejtohen lojtarëve ose 
zyrtarëve, u dërgohen klubit përkatës. Nëse adresat e tyre janë 
të panjohura dhe komunikimi i është dërguar klubit përkatës, 
njoftimi do të konsiderohet i kryer rregullisht. Mos njoftimi nga 
ana e klubit ndaj lojtarëve ose zyrtarëve komunikimet përkatëse 
mund të dënohet në përputhje me këtë Kod. 

Neni 54 Kostot dhe shpenzimet

1. Kostot dhe shpenzimet mbulohen nga pala e dënuar, përveç 
nëse parashikohet ndryshe. 

2. Shpenzimet e procedimeve përpara Komisionit të Disiplinës dhe 
Etikës mbulohen nga FSHF përveç se kur shqyrtohen ankesat e 
subjekteve të këtij Kodit në rastet e parashikuara këtu. 

3. Organi gjyqësor që vendos mbi çështjen, vendos edhe mbi 
shpenzimet. Ky vendim, nuk është i apelueshëm. 

4. Secila palë në proces do të mbulojë shpenzimet e veta, 
duke përfshirë shpenzimet e dëshmitarëve, përfaqësuesve, 
përkthyesve etj. 

Neni 55 Efektet e vendimeve

1. Vendimet hyjnë në fuqi sapo njoftohen. 
2. Paralajmërimet, përjashtimet dhe pezullimet automatike të 

ndeshjeve kanë një efekt të menjëhershëm në ndeshjet e 
mëvonshme, edhe nëse njoftimi i dërgohet anëtarit ose klubit 
pjesëmarrës në një kohë të dytë. 

Neni 56 Masat e përkohshme

1. Kryetari i organit gjyqësor ka të drejtë të marrë masa të 
përkohshme kur ato konsiderohen të nevojshme për të siguruar 
administrimin e duhur të drejtësisë, për të ruajtur disiplinën 
sportive ose për të shmangur dëmtime të pariparueshme 
të provave. Ai nuk është i detyruar të dëgjojë palët dhe/ose 
inspektorin e etikës dhe disiplinës apo oficerin e integritetit, kur 
merr vendime në lidhje me masat e përkohshme.

2. Një masë e përkohshme mund të shtrijë efektin deri në 90 
(nëntëdhjetë) ditë. Kohëzgjatja e çdo mase të tillë llogaritet në 
kohëzgjatjen e dënimit disiplinor përfundimtar. Kryetari i organit 

kompetent gjyqësor, mund të zgjasë në mënyrë të veçantë 
vlefshmërinë e masës së përkohshme deri në 30 (tridhjetë) ditë.

3. Masat e përkohshme të shpallura nga kryetari i organit gjyqësor 
mund të apelohet në përputhje me Nenin 67  të këtij Kodi. 
Megjithatë, ankesa duhet të mbërrijë në FSHF me shkrim dhe 
me arsyetim brenda tre ditëve nga njoftimi i masës së kontestuar 
dhe për ankimin nuk ka asnjë pagesë. Kryetari i Komisionit të 
Apelit, ose i emëruari i tij, vendos për ankesat e tilla si gjykatës 
i vetëm. Vendime të tilla janë përfundimtare.

Neni 57 Gjykata e Arbitrazhit Sportiv (CAS)

Vendimet e marra nga Komisioni i Apelit mund të ankimohen 
përpara CAS brenda 21 ditëve nga data e njoftimit.

KREU 2. PROCESI I VENDIMARRJES

Neni 58 Njoftimet, të drejtat e palëve, dëgjesat, vendimet 
 dhe konfidencialiteti

1. Si rregull, nuk lejohen deklaratat verbale dhe Organet Gjyqësore 
të FSHF vendosin në bazë të akteve shkresore. 

2. Nëse kërkohet nga palët ose kryetari i organit gjyqësor, një 
seancë dëgjimore mund të organizohet. 

3. Përveç se kur parashikohet ndryshe, palët kanë të drejtë të 
paraqesin deklarata me shkrim, të shqyrtojnë dosjen dhe të 
kërkojnë kopje të akteve përpara se të merret vendimi. 

4. Organet Gjyqësore të FSHF mund të mbajnë seanca dhe të 
marrin vendime pa praninë e palëve. 

5. Nëse kundër njërit anëtar ose klubi pjesëmarrës çelen disa 
procedime disiplinore, organi gjyqësor mund të vendosë të 
bashkojë çështjet dhe të nxjerrë një vendim të vetëm. 

6. Seancat gjyqësore nuk janë të hapura për publikun përveç se 
kur kryetari i organit gjyqësor vendos ndryshe. 

7. Në çdo kohë, përpara shpalljes së vendimit, një palë që e 
pranon përgjegjësinë për shkeljen për të cilën procedohet 
mund të propozojë aplikimin e një dënimi specifik. Në këtë rast, 
Organet Gjyqësore mund të pranojnë dënimin e propozuar ose 
të vendosin një masë të përshtatshme. 

8. Të gjitha komunikimet i dërgohen klubit përkatës, i cili, nëse 
është e zbatueshme ja dërgon lojtarit apo zyrtarit që mund të 
të jetë i prekur nga vendimi. Të gjitha komunikimet mund të 
kryhen me postë elektronike. 

9. Komunikimet me shkrim drejtuar organeve gjyqësore duhet të 
dërgohen pranë selisë së FSHF me postë elektronike ose me 
postë të zakonshme. 

Neni 59 Vendimet

1. Vendimet merren nga një gjyqtar i vetëm ose me shumicë të 
anëtarëve të pranishëm. Nëse votat janë të barabarta, kryetari 
ka votën vendimtare. 

2. Organet Gjyqësore të FSHF mund të marrin vendime përmes 
mbledhjeve fizike, konferencës telefonike, video-konferencës 
ose ndonjë mënyre tjetër të përshtatshme.

3. Si rregull, vendimet e organeve gjyqësore shpallen pa arsyetim, 
dhe palëve u njoftohet vetëm pjesa dispozitive e vendimit. 
Palët cilët kanë pesë ditë kohë nga ky njoftim për të kërkuar 
me shkrim vendimin e arsyetuar. Në rast se palët nuk bëjnë një 
kërkesë të tillë, kjo e bën vendimin përfundimtar detyrues dhe 
palët konsiderohen se kanë hequr dorë nga e drejta e tyre për 
të paraqitur ankim.

4. Vendimi i arsyetuar duhet të përmbajë të paktën:
a. një përmbledhje të shkurtër të fakteve;
b. neni apo nenet e shkelura;

c. vlerësimet e kryera për gjykimin e shkeljes në fjalë;
d. kriteret e përdorura për të caktuar masën e dënimit;

5. Nëse kërkohet vendimi i arsyetuar brenda afatit të cituar në 
këtë nen, afatet kohore për paraqitjen e ankimit filmojnë vetëm 
pas njoftimit të vendimit të arsyetuar. Kërkesa për vendim 
të arsyetuar, mund të paraqitet vetëm nga pala e prekur nga 
vendimi. 

6. Çdo ankim i paraqitur përpara njoftimit të vendimit të arsyetuar 
do të konsiderohet si kërkesë për vendim të arsyetuar. 

7. Vendimet lidhur me dopingun njoftohen të arsyetuara. Në rast 
urgjence ose në çdo rrethanë tjetër të veçantë, organi gjyqësor 
përkatës mund të njoftojë palën vetëm për urdhërimet e 
vendimit, të cilat bëhen të zbatueshme menjëherë. Vendimi i 
plotë me shkrim njoftohet brenda 60 ditëve.

8. Sekretariati publikon vendimet e organeve gjyqësore të FSHF. Kur 
ky vendim përmban informacion konfidencial, sekretariati mund 
të vendosë kryesisht ose me kërkesë të palëve, të publikojë një 
version të anonimizuar ose të retushuar. 

9. Kërkesa për vendim të arsyetuara, nuk pengon zbatimin e 
vendimit, i cili hyn në fuqi sapo njoftohet, me përjashtim të 
vendimeve që përmbajnë detyrime për të paguar shuma në para. 

10. Organi gjyqësor mund të korrigjojë çdo gabim në llogaritje ose 
ndonjë gabim tjetër në çdo moment. 

KREU 3. KOMISIONI I DISIPLINËS DHE ETIKËS

Neni 60 Fillimi i procedimit disiplinor

1. Procedimet disiplinore çelen nga Sekretariati:
a. mbi bazën e raporteve të zyrtarëve të ndeshjes;
b. mbi bazën e një proteste të paraqitur nga pala e interesuar;

c. me kërkesë të Komitetit Ekzekutiv të FSHF;
d. me kërkesë të Inspektorit të Disiplinës ose Oficerit të 

Integritetit;
e. me kërkesë të një organi, komisioni apo instance të FSHF, 

përfshirë edhe Sekretariatin e Përgjithshëm;
f. mbi bazën e nenit 21 të këtij Kodi;
g. mbi bazën e dokumenteve apo informacioneve të marra 

nga autoritetet publike;
h. kryesisht. 

2. Çdo person ose organizatë mund të raportojë pranë organeve 
gjyqësore çdo sjellje që konsiderohet si në shkelje të rregulloreve 
të FSHF. Këto raportime duhet të bëhen me shkrim. 

Neni 61 Juridiksioni dhe Kompetenca

1. Komisioni i Disiplinës dhe Etikës është kompetent për të dënuar 
çdo shkelje të rregulloreve të FSHF e cila nuk është kompetencë 
e një organi tjetër. 

2. Komisioni i Disiplinës dhe Etikës është veçanërisht përgjegjës për:
a. dënimin e shkeljeve të rënda të cilat i kanë shpëtuar 

vëmendjes së zyrtarëve të ndeshjes;
b. ndreqjen e gabimeve të dukshme në vendimet e gjyqtarit 

të ndeshjes;
c. zgjatjen e periudhës kohore të pezullimit nga ndeshja të 

shkaktuar nga një përjashtim automatik;
d. shpalljen e dënimeve shtesë.

3. Nëse gjykohet e përshtatshme, Komisioni i Disiplinës dhe Etikës 
mund ta referojë çështjen drejtpërdrejtë tek Komisioni i Apelit 
për shqyrtim dhe vendimmarrje. 



46

Botim Zyrtar 2023

Neni 62 Juridiksioni i kryetarit që vepron si gjyqtar i vetëm 

1. Kryetari i trupës gjykuese mund të marrë vendime si gjyqtar 
i vetëm. Në veçanti, gjyqtari i vetëm mund të marrë vendime 
lidhur me çështjet e mëposhtme:
a. rastet urgjente ose protestat;
b. lidhur me fillimin, pezullimin ose mos fillimin e procedimeve 

disiplinore;
c. pezullimin e një personi deri në pesë ndeshje ose deri në 

tre muaj;
d. gjobitjen deri në 100.000 (njëqind mijë) Lekë;
e. zgjatjen e kohëzgjatjes së një dënimi;
f. çështjet e kërkesave për përjashtim të një anëtari;
g. shpalljen, ndryshimin ose pushimin e masave të përkohshme;
h. çështjet që lidhen me parashikimet e Nenit 21 të këtij Kodi;
i. çështjet që lidhen me rendin dhe sigurinë në ndeshje dhe/

ose
j. ndeshjet e pa luajtura ose të braktisura

2. Sekretariati, është përgjegjës për caktimin e çështjeve përkatëse 
tek gjyqtarët e vetëm. Procedimi përpara gjyqtarit të vetëm 
zhvillohet në përputhje me këtë Kod. 

Neni 63 Propozimet nga Sekretariati

Sekretariati mund të propozojë dënim në bazë të dosjes ekzistuese 
për çështjet e rezervuara për gjyqtarin e vetëm. Pala e interesuar 
mund të refuzojë dënimin e propozuar dhe të paraqesë qëndrimin 
e saj para organit gjyqësor përkatës brenda pesë ditëve nga njoftimi 
i dënimit të propozuar, në mungesë të të cilit dënimi i propozuar 
do të jetë i formës së prerë dhe detyrues.

Neni 64 Mbyllja e procedimit disiplinor

Procedimet disiplinore mund të mbyllen nëse,
a. palët arrijnë një marrëveshje
b. njëra nga palët ka paaftësi paguese, është në proces falimentimi 

në përputhje me legjislacionin kombëtar dhe ligjërisht është në 
pamundësi për të ekzekutuar një detyrim.

c. shkelja e pretenduar nuk është vërtetuar. 

KREU 4. KOMISIONI I APELIT

Neni 65 Juridiksioni dhe kompetenca

1. Komisioni i Apelit ka kompetencat e caktuara në statutin e 
FSHF si dhe për të vendosur mbi ankimet kundër vendimeve 
të Komisionit të Disiplinës dhe Etikës të cilat nuk janë të 
formës së prerë  si dhe Vendimeve te ndërmjetme për masat 
e përkohshme, në kuptimin e rregulloreve të FSHF si dhe në 
përputhje me këtë Kod. 

2. Çdo palë që synon të paraqes ankim, duhet të informojë me 
shkrim Komisionin e Apelit brenda tre ditëve nga njoftimi i 
vendimit të arsyetuar me përjashtim kur parashikohet ndryshe.

3. Brenda pesë ditëve nga skadimi i afatit kohor për njoftimin e 
ankimit, apeluesi duhet të paraqesë me shkrim ankimin. Ankimi 
duhet të përmbajë, një pasqyrë te fakteve, provat mbështetëse, 
një listë të dëshmitarëve dhe kërkimin e ankuesit. Ankimuesi 
nuk mund të paraqesë deklarata apo prova të tjera pas afatit 
për paraqitjen e ankimit. 

4. Në raste urgjente dhe në veprimtarit finale, kryetari mund të 
shkurtojë afatet për paraqitjen e këtyre akteve. 

5. Tarifa për paraqitjen e ankimit është 100.000 (njëqind mijë) Lekë 
e cila paguhet të paktën në momentin e dorëzimit të ankimit. 

6. Ankimi është i pa pranueshëm nëse nuk respektohen afatet dhe/
ose kushtet e lartpërmendura. 

Neni 66 Pranueshmëria e ankimeve  

1. Kundër vendimeve të parashikuar në statutin e FSHF dhe 
vendimeve të Komisionit të Disiplinës dhe Etikës, mund të 
ushtrohet ankim në Komisionin e Apelit përveç se kur masa 
disiplinore është:
a. paralajmërim;
b. qortim;
c. një pezullim deri në dy ndeshje ose dy muaj (me përjashtim 

të vendimeve të lidhura me shkeljet anti-doping;
d. një gjobë mbi 100 000 (njëqind mijë) Lekë;
e. vendimet e marra në përputhje me nenin 21 të këtij Kodi.

2. Ankim mund të paraqitet vetëm kundër një vendimi të arsyetuar.
3. Nëse vendimi i Komisionit të Disiplinës dhe Etikës përmban 

dënime disiplinore të kombinuara, apelimi është i pranueshëm 
nëse të paktën një nga dënimet e vendosura është më i lartë se 
dënimet e parashikuara në paragrafin 1, të këtij neni. Në këtë 
rast, Komisioni i Apelit ka të drejtë të marrë në shqyrtim vetëm 
shkeljet që i përkasin këtyre dënimeve. 

Neni 67 E drejta për të ushtruar ankim

1. Kushdo që ka qenë palë në procedimet disiplinore para 
Komisionit të Disiplinës dhe Etikës, mund të paraqesë ankim në 
Komisionin e Apelit me kusht që kjo palë të ketë një interes të 
ligjshëm për të mbrojtur në ankim. 

2. Klubet pjesëmarrës mund të ankimojnë vendimet që dënojnë 
lojtarët ose zyrtarët e tyre, për llogari të këtyre të fundit. 

Neni 68 Diskutimet dhe vendimet

1. Komisioni i Apelit diskuton me dyer të mbyllura.
2. Në kuadër të ankimit, Komisioni i Apelit ka kompetencë të plotë 

për të rishikuar faktet dhe rregullat.
3. Vendimi i Komisionit të Apelit lë në fuqi, ndryshon ose prish 

vendimin e ankimuar. Në rastin e një gjykimi thelbësisht të 
pavlefshëm, Komisioni i Apelit mund të prishë vendimin e 
ankimuar dhe ta kthejë çështjen në Komisionin e Disiplinës dhe 
Etikës për rigjykim.

4. Nëse pala e akuzuar është e vetmja palë që ka ushtruar ankim, 
dënimi disiplinor nuk mund të rëndohet.

5. Nëse zbulohen shkelje të reja disiplinore gjatë procedimit 
disiplinor përpara Komisionit të Apelit, ato mund të gjykohen 
gjatë të njëjtit procedim. Në këto raste, një dënim më i rëndë 
mund të aplikohet, përveç se në rastin e treguar në paragrafin 
4 të këtij neni.

Neni 69 Juridiksioni dhe kompetenca e kryetarit që vepron 
 si gjyqtar i vetëm

Kryetari (ose në mungesë të tij zëvendëskryetari) i Komisionit të Apelit 
mund të marrë vendim si gjyqtar i vetëm për çështjet e mëposhtme:
a. për një çështje procedurale paraprake në lidhje me apelimin, 

duke përfshirë pranueshmërinë e kërkesës për apelim;
b. për rastet urgjente ose ankesat;
c. për ankimet kundër vendimit për zgjatjen e dënimit;
d. zgjidhjen e mosmarrëveshjeve që lindin nga kërkesat për 

përjashtimin e anëtarëve të Komisionit të Apelit;
e. për ankimet kundër vendimeve për marrjen e masave të 

përkohshme nga Kryetari i Komisionit të Disiplinës dhe Etikes;

f. për lënien në fuqi, ndryshimin ose prishjen e vendimeve për 
masat e përkohshme;

Neni 70 Efektet e ankimeve

1. Ankimi nuk ka efekt pezullues, përveç rasteve të vendimeve që 
përmbajnë detyrimin për të paguar një shumë të hollash.

2. Kryetari, zëvendëskryetari ose në mungesë të tij, anëtari më i 
vjetër në moshë, mundet, me marrjen e një kërkese të arsyetuar, 
të vendosë pezullimin e ekzekutimit.

V. PROCEDURA TË VEÇANTA

Neni 71 Paralajmërimi (karton i verdhë) dhe 
 Përjashtimi (karton i kuq)

1. Një lojtar i përjashtuar (karton i kuq) me vendim të arbitrit gjatë 
një ndeshje:
a. qëndron në dhomën e zhveshjes së ekipit ose në dhomën 

e kontrollit të dopingut, me një shoqërues, deri sa të 
komunikohen emrat e lojtarëve të përzgjedhur për testin 
e dopingut (kur është e aplikueshme). Lojtari mund të ulet 
në tribunë, me kusht që të ruhet integriteti  dhe siguria e 
tij, të mos jeta përzgjedhur për kontrollin e dopingut dhe 
të mos mbajë veshur uniformën e lojës;

b. nuk gëzon të drejtën për të marrë pjesë në konferencën për 
shtyp e cila zhvillohet pas ndeshjes apo në ndonjë veprimtari 
tjetër mediatik të zhvilluar në ambientet e stadiumit.

2. Një lojtar i cili po shlyen një pezullim:
a. mund të lejohet të qëndrojë në tribunë, por jo në afërsi të 

fushës së lojës, me kusht që të ruhet integriteti dhe siguria 
e tij.

b. nuk do të lejohet të hyjë në dhomat e zhveshjes, zonën 
teknike para, gjatë dhe pas ndeshjes. Ai gjithashtu nuk mund 
të marrë pjesë në nxemje apo të ulet në stolin e rezervave. 
Pas përfundimit të ndeshjes, ai mund ti bashkohet skuadrës 
në dhomat e zhveshjes. 

c. nuk gëzon të drejtën për të marrë pjesë në konferencën për 
shtyp e cila zhvillohet pas ndeshjes apo në ndonjë veprimtari 
tjetër mediatike të zhvilluar në ambientet e stadiumit.

3. Një zyrtar i cili pezullohet ose po shlyen një pezullim:
a. mund të lejohet të qëndrojë në tribunë, por jo në afërsi të 

fushës së lojës, me kusht që të ruhet integriteti dhe siguria 
e tij.

b. nuk do të lejohet të hyjë në dhomat e zhveshjes, zonën 
teknike para, gjatë dhe pas ndeshjes. Ai gjithashtu nuk mund 
të marrë pjesë në nxemje apo të ulet në stolin e rezervave. 
Pas përfundimit të ndeshjes, ai mund ti bashkohet skuadrës 
në dhomat e zhveshjes. 

c. nuk gëzon të drejtën për të marrë pjesë në konferencën për 
shtyp e cila zhvillohet pas ndeshjes apo në ndonjë veprimtari 
tjetër mediatike të zhvilluar në ambientet e stadiumit.

4. Dënimi i përjashtimit nga ndeshja (Karton i Kuq) shkakton 
pezullimin për ndeshjen pasuese. Në varësi të shkeljeve, Organet 
Gjyqësore mund të vendosin zgjatjen e periudhës së pezullimit 
ose të japin dënime shtesë.

5. Në rastet kur dënimi i pezullimit është dhënë me numër 
ndeshjesh, ai do të shlyhet në ndeshje të të njëjtës veprimtari ku 
është kryer shkelja. Në rast se dënimi i pezullimit është dhënë me 
një periudhë kohore, ai do të shlyhet në të gjitha ndeshjet e të 
gjitha veprimtarive të parashikuara gjatë periudhës së pezullimit.

6. Pezullimi në ndeshjen pasuese, do të shlyhet në çdo rast edhe 
nëse ndeshja ku është vendosur përjashtimi (Karton i Kuq) është 
ndërprerë, humbur në tavolinë, anuluar ose ri luajtur. 

7. Nëse një ndeshje është ndërprerë, humbur në tavolinë, ose 
anuluar (përveçse për shkak të shkeljes së nenit 19) pezullimi 
do të konsiderohet se është shlyer, vetëm nëse skuadra të cilës 
i përket lojtari i pezulluar nuk është përgjegjëse për shkeljen 
që ka çuar në ndërprerjen, humbjen në tavolinë, ose anulimin.

Neni 72 Mbartja e paralajmërimeve 

1. Nëse një individ merr një paralajmërim (Karton të Verdhë) në dy 
ndeshje të ndryshme të të njëjtës veprimtari, ai do të pezullohet 
automatikisht nga ndeshja e radhës së asaj veprimtarie. Ky 
pezullim duhet të shlyhet përpara çdo pezullimi tjetër.

2. Paralajmërimet e marra gjatë një veprimtarie, nuk mbarten në 
veprimtari të tjera. 

3. Paralajmërimet e marra gjatë një gare mbarten nga njëri raund 
(fazë) në tjetrin.

4. Nëse një person merr një masë ndëshkimore me largim nga 
ndeshja (karton të kuq), çdo paralajmërim që mund të kenë 
marrë më parë do të mbetet në fuqi.  

Neni 73 Mbartja e Pezullimeve

1. Si rregull, pezullimet nga ndeshja (të lojtarëve dhe personave 
të tjerë) gjatë një veprimtarie mbarten nga njëri raund/fazë në 
tjetrin dhe/ose nga njëri sezon në tjetrin. 

2. Pezullimet nga ndeshja (të lojtarëve dhe personave të tjerë) që 
janë rezultat i dy masave paralajmëruese (Kartonë të Verdhë) 
në ndeshje të ndryshme, nuk mbarten nga një veprimtari në 
tjetrën ose nga njeri sezon në tjetrin. 

3. Pezullimet që lidhen me veprimtari apo ndeshje specifike 
mbarten si më poshtë:
a. veprimtaritë që kanë kufizime moshe: mbarten në ndeshjen 

e radhës zyrtare të të njëjtës grup moshë. Kur kjo është e 
pamundur, pezullimi mbartet në veprimtarin e grup moshës 
më të madhe. 

b. ndeshjet miqësore: mbarten në ndeshjen e radhës 
miqësore.

4. Zyrtarët e klubi do t`i shlyejnë pezullimet në çdo klub ku do të 
jenë pjesë në të ardhmen. 

5. Pezullimet do të mbarten nga një veprimtari në tjetrën dhe nga 
një sezon në tjetrin edhe nëse personi në fjalë ka ndërruar status 
(p.sh: nga lojtar në zyrtar ose anasjelltas). 

Neni 74 Rishikimi i vendimeve

1. Pas marrjes dhe hyrjes në fuqi të një vendimi përfundimtar, 
nëse një palë zbulon fakte ose prova, të cilat do të rezultonin 
në marrjen e një vendimi më të favorshëm, kjo palë ka të drejtë 
të kërkojë rishikimin e vendimit përkatës. 

2. Kërkesa për rishikim duhet të paraqitet brenda dhjetë ditëve 
nga zbulimi i arsyeve për rishikim.

3. Periudha e parashkrimit për të paraqitur një kërkesë për rishikim 
të vendimit është një vit nga hyrja në fuqi e vendimit përkatës.

Neni 75 Konvertimi i masave disiplinore

1. Pas shlyerjes së gjysmës së dënimit, me kërkesë të palës 
së interesuar, masat disiplinore të mëposhtme, mund të 
konvertohen me gjobë:
a. pezullim nga më shumë se një ndeshje (për lojtarët dhe 

zyrtarët);
b. zhvillimi i ndeshjes pa spektatorë;
c. zhvillimi i ndeshjes në fushë asnjanëse;

2. Masa e gjobës për konvertimin e shkeljeve do të jetë si më 
poshtë:
a. pezullim nga më shumë se një ndeshje (për lojtarët dhe 

zyrtarët) – 100.000 (njëqind mijë) lekë për çdo ndeshje;
b. zhvillimi i ndeshjes pa spektatorë – 500.000 (pesëqind mijë) 

lekë për çdo ndeshje;

c. zhvillimi i ndeshjes në fushë asnjanëse – 500.000 (pesëqind 
mijë) lekë për çdo ndeshje.

3. Konvertimi me gjobë i masave disiplinore mund të kryhet vetëm 
nëse paguhet e gjithë pjesa e mbetur e dënimit dhe jo pjesë 
specifike të tij. 

4. Kërkesa për konvertimin e masave disiplinore bëhet me shkrim 
pranë sekretariatit dhe Komisioni i Disiplinës dhe Etikës shprehet 
me vendim brenda një afati të arsyeshëm. Ky vendim është 
përfundimtar dhe i pa apelueshëm. 

Neni 76 Reduktimi i dënimeve disiplinore

1. Për veprimtarit e niveleve më të ulëta, dënimet me gjobë do të 
aplikohet në masë të reduktuar si më poshtë:
a. Për Kampionatin Kombëtar të Kat.Parë:  50%;
b. Për Kampionatin Kombëtar të Kat.Dytë:  20%
c. Për Kampionatin Kombëtar të Kat.Tretë:  10%
d. Për Kampionatet e Grave dhe Vajzave:  5%
e. Për veprimtarit e futbollit për të rinj:  3%
f. Për të gjitha veprimtarit e tjera:    10%

VI. DISPOZITA KALIMTARE

Neni 77 Mangësitë dhe precedentët

Nëse ka ndonjë mangësi në këtë Kod, Organet Gjyqësore do të marrin 
vendim në përputhje me frymën e përgjithshme të Kodit, precedentët 
e krijuar më parë dhe në mungesë të precedentëve, në përputhje me 
rregullat që ata do të formulonin nëse do të ishin legjislator. 

Neni 78 Rregulla specifike disiplinore

FSHF mund të miratojë rregulla specifike disiplinore për veprimtari të 
caktuara. Këto rregulla do t’u komunikohen anëtarëve dhe klubeve 
pjesëmarrëse të paktën përpara ndeshjes së parë të veprimtarisë 
në fjalë.

Neni 79 Gjinia dhe numri 

Përcaktimet të cilat i referohen individëve janë të zbatueshme për 
të dyja gjinitë. Çdo përcaktim në numrin njëjës zbatohet edhe në 
numrin shumës dhe anasjelltas.

Neni 80 Miratimi dhe hyrja në fuqi

Ky Kod u miratua nga Komiteti Ekzekutiv i FSHF në mbledhjen e datës 
17.08.2023 dhe hyn në fuqi më fillimin e sezonit sportiv 2023-24. 
Me hyrjen e tij në fuqi, shfuqizohet Kodi i Disiplinës Sportive botimi 
i vitit 2019 dhe Kodi i Etikës botimi i vitit 2019.

President     Sekretar i Përgjithshëm
Armand DUKA   Ilir SHULKU


